Nokre utfrag frå symjedelen i historieboka om Svelgen TIF: 

1963 – Den første krinsmeisterskapen i Sogn og Fjordane:
Den første krinsmeisterskapen (KM) i eit symjebasseng i Sogn og Fjordane vart arrangert i utandørsbassenget på Årdalstangen dette året. Men ingen frå STIF deltok. Ein hadde også tidlegare arrangert KM, men desse vart gjennomført i sjø eller vatn. Ein del stemne vart då avlyste pga. dårleg vêr av ymse slag. Enkelte stader i fylket nytta ein kaier til startstupet, og i tillegg hadde ein gjerne provisoriske flytebrygger for vending ved enden av ”symjearenaen”. Ein kjenner ikkje til at det vart arrangert slike symjekonkurransar i regi av STIF.
1965 – Sang seg inn til KM-gull
Krinsmeisterskapen (KM) i symjing vart arrangert i utandørsbassenget i Øvre Årdal 14. august, og for første gong stilte STIF med deltakarar i eit symje-KM. Ettersom dette var i skuleferien, var det ein del av symjarane som var på ferie, men etter mykje om og men fekk ein av garde 4 gutar og 2 jenter. Sjølv om symjetreninga hadde vore forsømt i sommarmånadane, gjorde STIF sine utøvarar ein flott innsats og tok 4 gull, 1 sølv og 3 bronse. Bassenget i Øvre Årdal var heile 50 m langt, og dette var svært uvant for symjarane frå STIF, som var vande med å vende for kvar 12,5 m heimafrå. Jotun IL sine utøvarar frå Øvre Årdal gjorde det svært godt under dette KM, då dei vann heile 29 gull. Ein av utøvarane frå Jotun var så overlegen på ein av distansane at han sang ”Delilah” med Tom Jones gjennom det meste av distansen. Her følgjer utdrag frå eit skriv frå reiseleiar og trenar Stig Rylandsholm til medtrenar Berit Gulestøl etter stemnet: ”Elles hendte det masse morsomme ting på turen til Årdal, så du kan bare begynne å spørre ut sønnen din. Du kan begynne med Førde og fortsette med Vadheim, Høyanger, Vik, Balestrand, Hermansverk, Lærdal, Årdal, M/S ”Kommandøren” og M/S ”Sognefjord”. Vi hadde det fint i Årdal og især han Steinar og han Frank”.

Sjølv om ein i 1965 fekk veg- og ferjesamband mot Sunnfjord, var det ikkje berre berre å legge ut på reiser innan Sogn og Fjordane sine fylkesgrenser. Å reise på stemne til Øvre Årdal, som fleire av særgruppene gjorde i desse åra, var ikkje gjort på 4 timar som ein kunne gjere på godt føre ved inngangen til år 2000. På 1960-talet tok denne turen over 10 timar, alt etter kor godt det klaffa med dei 3 ferjene ein måtte ta sommarstid. Ein køyrde først til Haukå og tok ferje til Bjørnset (15 min). Derfrå køyrde ein over Ramsdalsheia til Naustdal. På den gamle smale grusvegen mellom Naustdal og Førde kunne det i verste fall ta bortimot ein times tid om ein var uheldig og møtte mykje bilar, og ein måtte til å rygge i tide og utide. Nokre av dei faste sjåførane til Svømmegruppa brukte å fløyte rundt svingane for å fortelje at dei var på vegen for møtande trafikk. Deretter stod den smale og kronglete vegen over Gaularfjellet for tur. Vidare køyrde ein til Dragsvik eller Balestrand, og der ein fekk ein ferjetur på 10 minutt til Hella. Herfrå køyrde ein via Sogndal til Kaupanger, der ein ferjetur på ein time og 45 min til Årdalstangen venta. Ein avslutta turen med ein køyretur til Øvre Årdal. Som regel overnatta ein undervegs. Vinterstid var Gaularfjellet stengt, og då måtte ein ta 4 ferjer på turen. Frå Førde køyrde ein då via Vadheim til Nordeide. Her måtte ein ta ei ferje som tok om lag 50 min, for å bli frakta forbi Høyanger og inn til Kongsnes. Kongsnes ligg i nærleiken av Sogne-utgangen på Høyangertunnelen, som kom tidleg på 80-talet. Herfrå køyrde ein til Balestrand/Dragsvik.
1966 – Vanskeleg telefonforbindelse før første innadørs-KM:
Dette året vart det for første gong arrangert innandørs-KM i symjing i Sogn og Fjordane, og dette vart arrangert i Svelgen søndag 18. september. I dette KM deltok utøvarar født i 1955–1951, samt seniorar. Startkontingenten var kr 2 pr. påmeldt øving, begrensa til kr 5 pr. deltakar ved deltaking i 3 eller fleire øvingar. Her følgjer eit utdrag frå eit brev skrive av formannen i STIF, Atle J. Leirvaag, til leiaren for Jotun sine symjarar: ”Jeg beklager at telefonforbindelsen ut fra oss var meget dårlig. Jeg oppfattet imidlertid at du var interessert i innkvartering for 25 svømmere og ledere i forbindelse med KM 18/9. Dessverre er innkvarteringsmulighetene i Svelgen meget begrensede i det vi kun har et lite pensjonat med 5 rom (Keipen Kafé). Vi har imidlertid klart flere gjester tidligere, og skal nok finne en løsning. Dere må ha med sovepose og være forberedt på både privat innkvartering og eventuelt på skolen. Når det gjelder spisemulighetene er dette langt enklere. Pensjonatet har en stor og noenlunde bra kafeteria, men da de baserer seg vesentlig på fast klientell, bør du gi meg et tips om hvilke måltider dere ønsker slik at jeg kan forberede ham i tide”. STIF deltok også under utandørs-KM på Årdalstangen 19. juni. Korleis det gjekk sportsleg kjenner ein ikkje til.

1968 – Bjørn Furseth frå Jotun IL som initiativtakar til oppretting av svømmekrins:
Til denne tid hadde symjesporten i Sogn og Fjordane vore organisert av eit Svømmeutval som vart oppretta for å dra i gang symjesporten i fylket. Dette Svømmeutvalet stamma i alle fall tilbake til byrjinga på 1940-talet, kanskje før. Våren 1967 var det 6 klubbar som dreiv konkurransesymjing i fylket. Etter initiativ frå Bjørn Furseth i Jotun meinte klubbane at det var på tide å opprette ein ”Svømmekrins”. Konstituerande møte for denne vart halde i Høyanger 3. desember 1967. Frå Svelgen møtte Asbjørn Midttun, Marit Leirvaag og Atle J. Leirvaag. På dette møtet vart det, etter forslag frå Bjørn Furseth i Jotun, bestemt at arbeidsutvalet for den nye krinsen for 1968 skulle halde til i Svelgen. Dette vart vedteke etter avstemming ettersom Sandane også vart foreslege. Atle J. Leirvaag vart vald til den første formannen i Sogn og Fjordane Svømmekrins. Dette var første gong STIF fekk ein formann i ein av Idrettskrinsen sin særkrinsar. 

1969 – Med Dag Lindebjerg som instruktør i 3 veker i på treningsleir i Årdal:
Her følgjer eit utdrag frå årsmeldinga: ”Størst utbyte hadde vi likevel av treningsleiren i Årdal, der 14 av våre svømmarar var med, dei fleste i 3 veker, der dei vart godt instruert av den dyktige Dag Lindebjerg (seinare NRK-kjendis) frå Bergen S.C. Lindebjerg har for øvrig også besøkt oss her i Svelgen i høst, og han har så halvveis lova å koma tilbake ved seinare anledningar, noko som både svømmere og instruktører gleder seg til”. Neste utdrag beskriv treningsopplegget på denne treningsleiren: ”Kl. 07.00 var det ut av soveposane, gymnastikk kvar morgon kl. 07.30. Det var trening ein gong før og ein gong etter middag i bassenget, enkelte dagar også om kvelden for dei beste. Til saman vart det for dei enkelte grupper frå 5–8 000 meter svømming kvar dag, noko som ikkje kan samanliknast med trening i vårt basseng. Bassenget i Årdal er som kjendt 50 m langt og det vert ei større påkjenning enn i vårt som til samanlikning vert reine plaskedammen (12,5 m)”. Asbjørn Midttun var leiar for heile leiren i Øvre Årdal, der det deltok 57 deltakarar frå i alt 5 klubbar i fylket.

1971 – På treningsleir i Årdal i 5 veker:
STIF arrangerte 4 treningsleirar. I jule- og påskeferien var Jan Søderstrøm frå Bergen SLC instruktør i Svelgen. I vinterferien var 9 symjarar i Høyanger for å trene i 25 m basseng under instruksjon av Asbjørn Midttun. I sommarferien var 11 symjarar i Øvre Årdal og trena i 14 dagar med Dag Lindebjerg som instruktør. Geir Nybø var 5 veker i Øvre Årdal. 
